
O que foi preparador físico de Martín Rey desde a súa etapa júnior e ata o ano pasado opina que o 
ciclista de Vilagarcía de Arousa «vaise a adaptar moi ben ao pelotón profesional; incluso mellor 
que ao pelotón do que vén»

Recordo a Martín sempre, sempre, moi ambicioso. Empeceino a adestrar cando tiña 

15 ou 16 anos, no seu primeiro ano de xuvenil, e sempre quixo máis. Sempre adestrou 

para ser profesional. Iso levouno ao Bembibre no seu último ano de xuvenil, onde 

empezou a despuntar, consolidado no top 8, cun segundo posto na Volta Internacional ao 

Besaya, a carreira júnior máis prestixiosa de España, e despois ao Rías Baixas no seu 

primeiro ano sub-23, antes de volver ao Cortizo, gañar a Volta a Galicia e a clasificación  

nacional elite e sub-23.

Lembro ver a Martín debutar na Copa de España, enlazar coa escapada boa e que só o 

descolgasen a cinco quilómetros da meta porque lle empezaron a dar cambras. Máis aló 

dos watts que move, o que o diferencia é que ten unha habilidade única en carreira. Non 

me digas como o fai, pero cando hai unha escapada boa, el cóllea. A iso engade que é un 

deportista moi disciplinado. E o apoio dos seus pais, David e Blanca, que saíron moitas 

veces con el en coche a adestrar en días de choiva para que non o fixese só.

O ciclista de Vilagarcía Martín Rey, correndo o Tour de Langkawi 
2024 como invitado no equipo Burgos BH Ivan Benedetto / 
SprintCyclingAg 



Martín chega a profesional rompendo moldes no ciclismo galego. Nunca antes un galego 

gañara a clasificación nacional elite e sub-23, facía unha década que ningún galego 

gañaba unha medalla nun Campionato de España sub-23, e antes converteuse no ciclista 

máis mozo en gañar a Volta a Galicia. Realmente non é un escalador, pero na media 

montaña é bo, ten punta de velocidade na chegada e tacticamente é moi bo en carreira, 

controla moi ben a contorna. E encántalle Marc Márquez; como o piloto, aínda que se 

pegue hostia, segue adiante. Nunca podes dar por morto a Martín, porque lle dá a volta á 

situación. Por iso, creo que se vai a adaptar moi ben ao pelotón profesional; incluso mellor 

que ao pelotón do que vén.


